
Shiva Shatakam 4

શિવશતકમ્ ૪

(મહામહોપાધ્યાયશ્રીગોકુલનાથવિરચિતં)
વિતતવિવિધસમ્પ્રદાયશાખાવ્યતિકરવેષ્ટિતમૂર્તયે નમોઽસ્તુ ।
બહુતરજગદણ્ડબીજપૂરપ્રસવફલેગ્રહિપાદપાય તુભ્યમ્॥ ૧॥
ન ધરણિસલિલાનલા ન વાયુર્ન ખમત એવ ન ખાનિ નાપિ વર્ષ્મ ।
ન સમયકકુભૌ ન ચિન્ન ચિત્તં પુરુષપુરન્દર પૂરુષસ્તવાસ્મિ॥ ૨॥
અવિરતપરિવૃત્તદણ્ડકાષ્ઠાકુલમતુલવ્યતિવર્તમાનવેગમ્ ।
ભ્રમયસિ જગદણ્ડગોલમાલાકલશકલાપકુલાલ કાલચક્રમ્॥ ૩॥
ભુવનપુટકુટીરહટ્ટયન્ત્રભ્રમણસહધ્રુવતર્કુતઃ ક્રમેણ ।
સૃજસિ સમયસૂત્રમત્ર માયામયપટવાનવિધાનતન્તુવાયઃ॥ ૪॥
નિગમવનવનસ્પતે પ્રસૂષે કતિ જગદણ્ડમયાન્યુદુમ્બરાણિ ।
દધતિ બહલજન્તુજાલમન્તઃ પુનરપિ તાનિ લયં ત્વયિ પ્રયાન્તિ॥ ૫॥
બહુતરજગદણ્ડભારભર્તુર્નહિ મહિમાનમહં તવાવયામિ ।
મશક ઇવ શલાટુગર્ભજન્મા વિટપબૃહત્ત્વમુદુમ્બરદ્રુમસ્ય॥ ૬॥
પ્રવિશતિ મમ ચિત્તવેશ્મ સર્વેન્દ્રિયવિકલઃ શ્રુતિશિષ્યમાણવર્ત્મા ।
વિધિગૃહતિલબિન્દુજાલબર્હી ગલિતવપુઃ પ્રપિતામહઃ પ્રજાનામ્॥ ૭॥
વિગલિતવપુષં વિકારવાર્તારહિતમનિન્દ્રિયમક્રિયં પુરાણમ્ ।
ત્વમસિ તદિતિ ચેતનાવિશેષં નિજપિતરં નિગમાઃ પ્રબોધયન્તિ॥ ૮॥
જગદિદમુપદીપયત્યવિદ્યાતિમિરરિપૌ ત્વયિ ન સ્વમપ્યવૈમિ ।
પ્રતપતિ તપનાતપે તપર્તૌ ભજતિ યદાન્ધ્યમસાવુલૂકલોકઃ॥ ૯॥
વિષમનિગમકાનનાન્તશાખાતતિષુ નિલીય પરાન્નિરીક્ષમાણઃ ।
પરિણતિવિદલજ્જગત્કપિત્થગ્રસનકપે સુચિરાન્નિરૂપિતોઽસિ॥ ૧૦॥
સકલમપિ મયા સ્વકર્મબીજં ત્વયિ વૃષવાહ સમર્પયામ્બભૂવે ।

શિવશતકમ્ ૪

તવ મમ ચ ન ચેત્ફલં પ્રસૂતે કથમધુનાઽપ્યહમેવ દોષભૂમિઃ॥ ૧૧॥
નટ ઇવ વશગો ભવામિ યાસામહમપહસ્તિતસર્વભૂતપૂર્વઃ ।
પ્રકૃતિચરિતનાટ્યસૂત્રધાર  ભ્રમયસિ મામિયતીષુ ભૂમિકાસુ॥ ૧૨॥
ભવદભિરુચિતાસુ મે ક્રિયાસુ વ્યવહરતોઽનુદિનં હિતાહિતાસુ ।
જનનનિધનબન્ધમોચનેષુ પ્રભુરસિ ભૂતપતે તવાઽસ્મિ દાસઃ॥ ૧૩॥
ભવદભિમતમેવ સેવમાનો હિતમહિતં ચ તથા વૃથાઽસ્મિ બદ્ધઃ ।
તદપિ કતમમાશ્રયે શરણ્યં બત પરવાનિતરઃ પતિસ્ત્વમેવ॥ ૧૪॥
વરમુપહસનીયવર્ણકોઽયં વિવિધવિકારવિડમ્બિતસ્વરૂપઃ ।
તદપિ કૃતકહાસમાત્રહેતોર્વિરમ   નિવારય નિઃસહોઽસ્મિ માયામ્॥ ૧૫॥
ક્વ જગતિ કતમાહ્નિ કસ્ય હેતોરહમિહ બદ્ધ ઇતિ ત્વમેવ વેત્થ ।
ત્વમપિ યદિ ન ચેતયે ન ચ ત્વાં મમ કરુણામય તત્ર કોઽપરાધઃ॥ ૧૬॥
અવિદિતગતિના પ્રમાદનિદ્રામુષિતમતિઃ કિતવ ત્વયાઽસ્મિ બદ્ધઃ ।
કથમપિ મમ દૃષ્ટિવર્ત્મવર્તી ભવ પથતસ્કરબન્ધને પ્રભુઃ સ્યાઃ॥ ૧૭॥
બહુવિધભવભૂમિકાભિરાભિર્નટયસિ  નાથ યથા તથા નટામિ ।
કૃપણ ગમયિતા ભવાનવિદ્યાજવનિકયાઽન્તરિતઃકિયન્ત્યહાનિ॥ ૧૮॥
વપસિ વિગતભોગભાગ્ય દૂરાન્મયિ વૃષવાહ તવાહમુર્વરાસ્મિ ।
સ્વપદમુપદધાસિ યત્ર તસ્મિન્ભવતિ કડઙ્ગર  એવ કર્મબીજમ્॥ ૧૯॥
પ્રભવતિ મતયે પદપ્રબન્ધો ન તવ નિરત્યય નિત્યચેતનસ્ય ।
ન ભજસિ કરુણાસતો(મતઃ)પુરારે મમ કૃપણૈઃ પરિદેવિતપ્રપઞ્ચૈઃ॥ ૨૦॥
સરસમપિ વરં ન ભોક્તુમીહે હર મમ શમ્બલસઞ્ચયં ગૃહાણ ।
ઉપદિશ કતરદ્ધિ દૂરયાત્રાશ્રમશમનં ભવવર્ત્મનોઽવસાનમ્॥ ૨૧॥
મમ ભવપથિકસ્ય કર્મભોગ્યં પ્રલયનિશિ ત્વમવેક્ષથાઃ શયાલોઃ ।
ત્વયિ સકલમકિઞ્ચનો બુભૂષુઃ પ્રહરકવેતનમેતદર્પયામિ॥ ૨૨॥
શ્રુતિજનક રટત્યસૌ કુમારી તવ દુહિતા બહિરેત્ય નેતિ નેતિ ।
વ્યવહિત નિકટસ્થિતેઽપિ તસ્માત્ત્વયિ મિલિતેઽપિ મમાતિથેઃ ક્વ ભોગઃ॥ ૨૩॥
અપરિમિતવિભાગભૂમિરેકસ્ત્વમસિ તતો જગદણ્ડબિન્દુરાસીત્ ।
ઇતિ ભુવનભરૈકધુર્ય જાને દશ કકુભો ગણિતક્રમેણ સિદ્ધાઃ॥ ૨૪॥

શિવશતકમ્ ૪

કથય ક ઇવ દિગ્વિપર્યયેઽપિ પ્રભવતિ ગન્તુમતઃ ક્વ સંસરેયમ્ ।
ભવ ભવપથિકસ્ય કોઽપ્યપૂર્વસ્ત્વમહમિતિ પ્રસૃતો મમ પ્રમોહઃ॥ ૨૫॥
મયિ પરમવિભૌ વિશુદ્ધસત્ત્વે યદિહ શરીરતદાત્મતામધાસીઃ ।
નિગમપુરુષ તત્પ્રતિક્રિયાયૈ ત્વયિ નિદધામિ સમસ્તવસ્ત્વભેદમ્॥ ૨૬॥
નિબિડજડતદાત્મતાપ્રમોહં વિમલયતિ ત્વદભેદવિભ્રમો મામ્ ।
પ્રકૃતિમુપનયન્તિ  વારિધાનીં  કતકરજાંસિ  રજોઽન્તરાપકર્ષાત્॥ ૨૭॥
પુરિ પુરિ વિહરામહે ભ્રમન્તઃ પુરહર પશ્યસિ ભોગવઞ્ચિતોઽસ્માન્ ।
કિમિતિ ન વિહરામહે નાથવન્તો વયમિતરે ત્વમનાથ એક એવ॥ ૨૮॥
સ્વપિષિ ન પરકર્મસુ પ્રસક્તઃ પરમુપભોજયતસ્તવ ક્વ ભોગઃ ।
પરચરિતમવૈષિ નિર્નિમેષઃ   પ્રકૃતિદરિદ્ર  ન કોઽપિ પશ્યતિ ત્વામ્॥ ૨૯॥
પ્રકૃતિચટુલ  સૂક્ષ્મભૂતશેષે પ્રકૃતિવિકારનિકોચભાજિ  કાલે ।
અવિરતપરિવૃત્તિખેદખિન્ને સ્વપિતિ જને પ્રતિબુધ્યસે ત્વમેકઃ॥ ૩૦॥
પ્રલયદહનદગ્ધશેષપીલુપ્રકરશિલોઞ્છપવિત્રવૃત્તિરાદૌ ।
ઘટયસિ ભુવનાનિ તેષુ જીવપ્રકૃતિચલૈઃ  પરમાણુભિઃ શરીરમ્॥ ૩૧॥
જનશરણ શરીરિણાં પ્રસૃપ્તૈઃ કરણગણૈરુપલભ્યચેતનાનામ્ ।
કતિચન જનુરન્તરાનુભૂતિપ્રસૃમરવાસનયા સ્મૃતીઃ પ્રસૂષે॥ ૩૨॥
અતિશયિતવિબુદ્ધવત્પુરાણઃ સ્મરતિ મુનિર્નિગમં   હિરણ્યગર્ભઃ ।
ગગનપવનસન્નિપાતકર્તા કથયસિ વા કરણાનપેક્ષ એવ॥ ૩૩॥
અથ કૃતકકલેવરદ્વયેન વ્યવહરતા ચ નિદેશદાયિના ચ ।
અવગમિતપદપ્રવૃત્તિમાદૌ કવયસિ લોકહિતાય સમ્પ્રદાયમ્॥ ૩૪॥
હિતવિધિકપટાન્નિસર્ગમૂઢપ્રકૃતિરસાવહિતાન્નિવર્તનીયઃ  ।
ઇતિ વિષમતમેઽપિ સંવિધાને ગણયતુ કસ્તવ નાથ કૌશલાનિ॥ ૩૫॥
ભવતુ વિધિરપૂર્વકાર્યતત્ત્વાશયહિતસાધનતાભિધાસુ કશ્ચિત્ ।
તદપિ મુષિતદોષમન્તરા ત્વાં ન ભવિતુમર્હતિ ચોદના પ્રમાણમ્॥ ૩૬॥
પ્રભવતિ પરમાપ્ત યો દુરન્તાદપસરણાય હિતે પ્રવર્તનાય ।
સહ ચરતિ ચતુર્ભિરર્થવાદૈર્નિગમકવે     સ તવૈવ સૂક્તસારઃ॥ ૩૭॥
અજિનમુસલવેદિયૂપશમ્યાદૃષદુપલસ્ફ્યહવિઃકપાલશૂર્પૈઃ ।
અથ ગુરુયજમાનગાતૃહોતૃપ્રભૃતિભિરધ્વરકર્મસુ ત્વમિજ્યઃ॥ ૩૮॥

વિકિરતિ પરિતો ઘનાવલીવ શ્રુતિરમૃતાનિ તવાશયાદુદસ્ય ।
વિલયમયમુપૈતિ ચિત્સમુદ્ર ત્વયિ જગતો નિગમસ્ય ચિત્પ્રવાહઃ॥ ૩૯॥
અભિસરતિ પરં પરં પુરારે વિષયમનેકમપાસ્ય પૂર્વપૂર્વમ્ ।
વરુણનિલયમાપગેવ યાવદ્ભજતિ ભવન્તમસૌ ન ચિત્તવૃત્તિઃ॥ ૪૦॥
ગુણગણમપનીય ચિત્તકૂપે મમ નિગમૈઃ સહસા નિપાતિતોઽસિ ।
અમૃતકલશ તિષ્ઠ તિષ્ઠ મન્યે પુનરપિ જીવનમુદ્ધરિષ્યસે નઃ॥ ૪૧॥
પ્રથમસમયસઙ્ગમાય  નૈતજ્જગદુપજીવતિ કેવલં ભવન્તમ્ ।
ભવતુ સતતસન્તમન્તરા ત્વાં કથમનિદમ્પ્રથમાઽપિ વસ્તુસત્તા॥ ૪૨॥
પ્રવહપવનવેગઘટ્ટિતોઽપિ સ્ખલતિ ન યજ્જગદણ્ડપિણ્ડભારઃ ।
લઘુગુરુતુલનાતુલાપ્રકાણ્ડ દ્રઢિમગુણઃ સ ભવદ્ગુણત્રયસ્ય॥ ૪૩॥
ત્વમખિલજગદીશ ષડ્ભિરઙ્ગૈરુપચિતવેદમજીજનઃ  ષડઙ્ગમ્  ।
કથય કથમસાવુપૈત્વસત્તાં સતતસતો ભવતઃ સ્વતઃ પ્રપઞ્ચઃ॥ ૪૪॥
વિશકલિતમનુવ્રજન્નિચિત્યસ્થપતિરિવ ત્વમજીઘટઃ પ્રપઞ્ચમ્ ।
વિભુરસિ ન ચ યુજ્યસે વિકારૈસ્ત્વયિ સમવૈતુ કથં સ ભૂતસર્ગઃ॥ ૪૫॥
ન જગદિદમહેતુતો ન શૂન્યાદવધિમતાં કથમુદ્ભવોઽસ્ત્વકસ્માત્ ।
પ્રકૃતિરિયમધર્મધર્મરૂપા  પુરુષગુણઃ કથમારભેત વિશ્વમ્॥ ૪૬॥
સ્વપરપરિચયાન્ધ્યહેતુમેતં શિવ ભવદાવરણીયમન્ધકારમ્ ।
શમયતિ જગદણ્ડબિન્દુવૃન્દામ્બુદ ભવદેકપદા વિવેકવિદ્યુત્॥ ૪૭॥
સ્મરસિ કથમનન્યદેવ વૃત્તાં પ્રભવકથાવિધુરાં નિજામવસ્થામ્ ।
પુનરપિ ન ચિરાજ્જનાર્દન ત્વાં ન પરિચરિષ્યતિ ચેતનો દ્વિતીયઃ॥ ૪૮॥
નિમિષપરિચિતો હરે સમૂલં હરસિ વિશેષગુણવ્રજં પરસ્ય ।
પ્રથયસિ ખલતામિમામપૂર્વાં કથયસિ યદ્વિગુણત્વમાત્મનોઽપિ॥ ૪૯॥
અલમવગલિતેન્દ્રિયપ્રવૃત્તેસ્તવ જરતઃ પુરુષસ્યજાગરેણ ।
અયમહમધુના પ્રબુદ્ધ્યમાનઃ પુરુષવિકારકરીં  નિહન્મિ માયામ્॥ ૫૦॥
અસકૃદનટદસ્મિતા નટી મે નિહિતપદા મશકે મતઙ્ગજે  ચ ।
ધ્રુવમુપરિ તવાધિરોક્ષ્યતીયં ભવ મહતોઽપિ મહાનણોરણીયાન્॥ ૫૧॥
વિલયમુપજગામ ચેદખણ્ડસ્ત્વયિ જરઠો જગદણ્ડગુલ્મપિણ્ડઃ ।

ક્ષપયસિ તદપિ ક્ષપામનિદ્રઃ કતિભિરસૌ હિ બુભૂષતિ પ્રરોહૈઃ॥ ૫૨॥
વિકિરતિ પરદૃષ્ટિવઞ્ચનાય ત્વદુપરિ વિષ્ટપસર્ષપાનવિદ્યા ।
તદપિ નિમિષમાત્રનિર્ગતોઽપિ પ્રવિશતિ ભૂતગણો ભવન્તમેવ॥ ૫૩॥
અસકૃદુપરમદ્ભિરઙ્કભેદૈર્નટગણનિષ્ક્રમણાદ્વિવિક્તરઙ્ગઃ  ।
અવિદિતમુખસન્ધિરામુખાન્તો નિગમકવેસ્તવ નાટકપ્રબન્ધઃ॥ ૫૪॥
ભ્રમયસિ જગતસ્ત્વમેવ સંજ્ઞાપરિચયસંસ્કૃતિરૂપવેદનાભિઃ ।
સદસદતદપોઢવસ્તુચિન્તાકૃતિરિતિ  કલ્પયસે વિવેકવેદ્યમ્॥ ૫૫॥
ત્વમમૃત વિષયપ્રવેશભૂમૌ ભવસિ દૃશઃ પથિ યસ્ય સ દ્વિતીયમ્ ।
જગતિ ન પરિપશ્યતિ સ્મા જિહ્મા સ્મરહર દૃષ્ટિવિષાધિકા ગતિસ્તે॥ ૫૬॥
દ્રુહિણભવનપદ્મબીજમાલામણિપરિવર્તનતત્પરાત્મનસ્તે ।
ગ્રસિતુમખિલમેવ જન્તુજાતં વિજનયતો વિદિતા બિડાલવૃત્તિઃ॥ ૫૭॥
અપરિમિતકૃતેર્નિરાશ્રયસ્ય   ભ્રમરહિતસ્ય નિરસ્તચેષ્ટિતસ્ય ।
દૃષદુદરદરીષુ દર્દુરાણાં ઘટનપટોસ્તવ કીદૃશં શરીરમ્॥ ૫૮॥
ભુવનભવનભાસનપ્રદીપ ન્યપતદસૌ ત્વયિ ચેતનાપતઙ્ગી  ।
ક્ષણમધિકમદીપ્યત જ્વલન્તી પુનરજહાત્પ્રથમામપિ સ્વસત્તામ્॥ ૫૯॥
ધ્રુવમિયમપવર્ગરાત્રિસન્ધ્યા ભવતિ યતસ્ત્વયિ નિર્ભરોઽનુરાગઃ ।
રુચિમય ચરમોઽયમઞ્જલિસ્તે નનુ નચિરાદ્ભવિતા ભવાનદૃશ્યઃ॥ ૬૦॥
યદપિ તવ વશે મમેન્દ્રિયાણિ શ્રુતિવિષયાવધિવર્તમાનદૃષ્ટેઃ ।
મુખમસિ જગતસ્તથાપિ નાથ શ્રુતિમુકુરેણ વિના ન વેદિતાસે॥ ૬૧॥
મતિધનમિતરે સુદીર્ઘનિદ્રાપ્રવણધિયસ્ત્વયિ નિક્ષિપન્ત્યતન્ત્રે ।
ઉપહરણસુસઞ્ચિતો ન જાતુ વ્યયમુપગચ્છતિ ચેતનાનિધિસ્તે॥ ૬૨॥
ક્વચિદપિ વિષમે ત્વયા નિયુજ્ય સ્થિતિમનવાપ્ય ચિરસ્ય સંસરામિ ।
ભવગિરિસરિદસ્મિ ચિત્સમુદ્ર સ્વમપિ જહામિ તદા લભે યદિ ત્વામ્॥ ૬૩॥
ભગવતિ નિયતે વિદૂરયાત્રાસહચરિ સંસરણાધ્વનોઽયમન્તઃ ।
જરતિ વિરમ નિઃસહાસિ સંવિન્નગરમતઃપરમદ્વયોપભોગ્યમ્॥ ૬૪॥
વિલિખતુ કથમક્ષરાણિ ભાલે સ વિધિરદૃષ્ટપદાર્થલેખદક્ષઃ ।
મમ હિ મિલિતમક્ષપાદપાદપ્રણિપતનેન લલાટસીમ્નિ ચક્ષુઃ॥ ૬૫॥

ઉડુનિ મયિ રવે પ્રકાશલેશં વ્યવધિવશાદપરીક્ષિતો ન્યધાસીઃ ।
તમપહરસિ સન્નિકર્ષમેત્ય ત્વદુપરિ તર્હિ  નિજં વપુસ્ત્યજામિ॥ ૬૬॥
ભવપથપથિકોઽસ્મિ વાટપાટચ્ચર મિલિતોઽસિ વિલુણ્ઠ્ય સમ્પદો મે ।
અહમપિ ભવદન્તરં પ્રવિશ્ય ધ્રુવમચિરેણ હરામિ તે વિભૂતીઃ॥ ૬૭॥
શ્રુતિરસિ પુરુષાર્થસન્નિબદ્ધસ્તવ ચરણે પ્રથમે વિરૌમિ વત્સઃ ।
અમરગવિ સ દોગ્ધિ કસ્ય હેતોરમૃતમભોક્તરિ પૂર્તિભાજિ   ભાણ્ડે॥ ૬૮॥
શિવ તવ મમ ચાન્તરાલભૂમૌ વિવિધવિધાં વ્યવધાં વ્યધાદ્વિધાતા ।
તદપિ હિ ભવતોઽહમેવ ભિત્તિર્ભવતિ વૃતિઃ સદનસ્ય નાજિરસ્ય॥ ૬૯॥
વ્યવધિરુપરરામ ભૂર્વિભક્તા   પ્રભવસિ ગૂઢમતિર્ન માં પ્રહર્તુમ્ ।
તદહમહમિકાહૃદેકશેષાવધિરધુના ધ્રુવમાવયોર્વિમર્દઃ  ॥ ૭૦॥
ન ધરણિરુપરિ પ્રયાતિ નાધઃ પતતિ ન ચ પ્લવતે ન બમ્ભ્રમીતિ ।
ન ચ દિવિ વસતિ સ્વશક્તિયોગાદપિ તુ ભવાનચલાસ્થિરત્વહેતુઃ॥ ૭૧॥
અવિષમચતુરસ્રષડ્વિભાગાં ન સૃજસિ કન્દુકનિસ્તલાં ન સૂષે ।
ઘટયસિ પૃથિવીમિમાં ખચક્રભ્રમણકુલાલ વિશાલદર્પણાભામ્॥ ૭૨॥
પુરહર પરદૃષ્ટિદોષશાન્ત્યૈ કતિ જગદણ્ડકગણ્ડકાન્બિભર્ષિ  ।
ત્વદુપરિ પરિપાતયન્તિ દૃષ્ટિં  વિજહતિ સર્વમકિઞ્ચના ભવન્તિ॥ ૭૩॥
પરપુરમભિવિશ્ય સર્વલોકં ભ્રમયસિ સર્વદિનેષુ ભૂતવર્ગઃ ।
ભવપિતૃવનવાટબોધિવૃક્ષ પ્રલયનિશાસુ નિલીય સેવતે ત્વામ્॥ ૭૪॥
ગ્રહગૃહસરસીરુહસ્ય રાહુભ્રમરવિમર્દસહાર્કકર્ણિકસ્ય   ।
ભ્રમણમિદમભિવ્યનક્તિ લીલાં તવ ઘટિતાં ધ્રુવનાલઘટ્ટનાય॥ ૭૫॥
સકલગુણગણો મમોર્ણનાભેર્વિલયમુપૈતિ   વિતાયતે ચ ભૂયઃ ।
પટુજનજડતાપહારહેતોઃ ક્ષણમપિ ન ક્ષમસે ક્ષયં ગુણાનામ્॥ ૭૬॥
ન ખલુ વિઘટિતાઃ પુનર્ઘટન્તે ન ચ ઘટિતાઃ સ્થિરસઙ્ગતાં  શ્રયન્તે ।
પિપતિષુમવશં રુજન્તિ વંશ્યાસ્તટતરુમાપ ઇવાપગાણકસ્ય॥ ૭૭॥
વિગતવિપરિલોપદૃષ્ટિ પશ્યન્વશયસિ યાં પુરુષપ્રકાણ્ડ માયામ્ ।
પ્રકૃતિચપલયા  તયા વિકારૈર્બહુવિધવર્ણિકયા    વશીકૃતોઽસ્મિ॥ ૭૮॥
પ્રકૃતિચપલપીલુબીજવર્ગે  દલતિ ખગોલકુશૂલવિપ્રકીર્ણમ્ ।
અઘટિતમિતરેતરેણ કલ્પક્ષયરજનૌ સમચીકલસ્ત્વમેકઃ॥ ૭૯॥

સ્વપુટપટલમભ્યજીર્યદાશાવૃતિરદલન્નિરવાદ્રવિપ્રદીપઃ ।
પ્રલયમવનિવાસ્ત્વગાત્તથાપિ ક્વ જગદગારગૃહસ્થ નિશ્યવાત્સીઃ॥ ૮૦॥
પ્રસરતિ વિષયેષુ યેષુ રાગઃ પરિણમતે વિરતેષુ તેષુ શોકઃ ।
ત્વયિ રુચિરુચિતા નિતાન્તકાન્તે ગુણપરિપાકશુચામગોચરોઽસિ॥ ૮૧॥
પ્રતિગૃહમતિથિર્ગૃહીતદણ્ડો ધૃતજગદણ્ડકમણ્ડલુપ્રકાણ્ડઃ ।
ભુવનવહન પાત્રમાત્રશેષં સતૃણમિમં જગદત્તિ કાલભિક્ષુઃ॥ ૮૨॥
પ્રસભનિવિશમાનકાલસર્પપ્રતિહતનિર્ગમને ખગોલનીડે ।
બહુવિધગતયો  વિવિક્તજાયાસુતજનનીતનવઃ ખગા ભ્રમન્તિ॥ ૮૩॥
અભિલપિતમથાનુચિન્તિતં યો હૃદયગુહાશયિતઃ શ‍ૃણોત્યકર્ણઃ ।
તમિમમવચનં ચ વાગ્મિતા ચ પ્રભવતિ મન્ત્રયિતું ત્રયી ભુજઙ્ગમ્ ॥ ૮૪॥
પરિપિબતિ પયો ભવાધ્વનીનસ્તનયકરાજ્જનનીપયોધરાચ્ચ ।
વ્યપગતમધુના તદાશયાપિ પ્રસભવશાદયમાશયઃ શુશોષ॥ ૮૫॥
સ્તનકલશમુખેન વા જનન્યાસ્તનયકરાઙ્ગુલિમધ્યકુલ્યયા  ચ ।
ચપલ પિબ પયાંસિ યાવદાયુર્ભવતિ ન ચેતસિ ચેતનાસમુદ્રઃ॥ ૮૬॥
વિધિવશમિલિતો ભવાધ્વયાત્રાં હરસિ જગત્તિલપેષતૈલિકોઽસિ ।
ન તવ પશુપતે વિદન્તિ પાશં પિહિતદૃશઃ પશવઃ પરિભ્રમન્તિ॥ ૮૭॥
મયિ ફલકધિયા ત્વયા કિયત્યઃ પ્રતિકૃતયો લિખિતાસ્તથા વિલુપ્તાઃ ।
વિરમ બત નિસર્ગનિર્મલસ્ય પ્રમૃજ રજો મમ પશ્ય દર્પણોઽસ્મિ॥ ૮૮॥
ક્ષિતિબિલપતિતં જરાયુપેશીસ્થગિતમથાણ્ડસમુદ્ગકે નિગૂઢમ્ ।
અવિવૃતમપિ ધાતુસઞ્ચયં તે ભવ ભવતા હૃતવિગ્રહો હરામિ॥ ૮૯॥
પરિમિતસુખદં કષાયપાકં વિરસતરં વિષયાન્તરં વિહાય ।
નિરવધિમધુરે સમે સમન્તાત્ત્વયિ પુરુષોત્તમ વિશ્રમોઽસ્તુ વાચામ્॥ ૯૦॥
અપગતપદપાટવોઽપિ ગર્ભાદુપનિષદામધુનોત્થિતઃ પ્રબન્ધઃ ।
જનયતુ તવ કૌતુકં કલેન પ્રતિપદવિસ્ખલિતેન જલ્પિતેન॥ ૯૧॥
પ્રકૃતિમલિનમૃક્ષલક્ષલિક્ષાચયચિતમમ્બરચીવરં  વસાનમ્ ।
પ્રકટિતબૃહદણ્ડમત્રપં ત્વાં પુરુષમુદીક્ષ્ય હસામિ ચોલ્લસામિ॥ ૯૨॥
વ્યરમદવસરઃ સ યત્ર કર્મપ્રકરમકાર્ષમમર્ત્યલેહ્યલોભાત્ ।

shivashatakam4.pdf 7



શિવશતકમ્ ૪

ન પુનરપિ પિબામિ સોમપાત્રામૃતદધિ રાહુબિડાલપીતશેષમ્ ॥ ૯૩॥
સ્વયમયમવલેઢિ હોતુરાજ્યં તદનુ તમાશયતે સુધામ્બુબિન્દૂન્ ।
અજનિ તુ જનનીપયસ્તૃષાર્તિક્ષયમવમુઞ્ચતિ   યાજ્યમિજ્યવર્ગઃ॥ ૯૪॥
ભ્રમયસિ નવધા ખમણ્ડલાનિ દ્રઢયસિ સપ્તપુટાનિ ભૂતધાત્ર્યાઃ ।
ઉપદિશસિ ચ ષડ્ગતીર્ગ્રહાણાં ધ્રુવમસિ તદ્ધ્રુવયોરપિ ધ્રુવસ્ત્વમ્॥ ૯૫॥
ગુણમપિ તવ નિર્ગુણત્વપક્ષે ભ્રમયતિ દોષકુલાકુલઃ પ્રબન્ધઃ ।
મલિનયતિ નવેન્દુસુન્દરાણિ સ્ફટિકશિલાશકલાનિ કાચસઙ્ગઃ ॥ ૯૬॥
કિમપિ નિવિશતે પ્રકાશરાશૌ ત્વયિ યમુનેવ રવૌ વિધાવિવાઙ્કઃ ।
અસિતતનુચતુર્ભુજસ્વરૂપં યદરતરા હૃદયં હરન્તિ વામાઃ॥ ૯૭॥
ઇદમપરપુરં તદેવ યસ્મિન્નસકૃદહર્નિરગાન્નિશિ   પ્રવિશ્ય ।
વિગલિતવરણાદ્બહિર્વિહીનાત્કથમધુના   સદનાદિતો નિરીયામ્॥ ૯૮॥
યદભિલપસિ પુદ્ગલાનજીવાસુરવરનિર્જરજીવબન્ધમોક્ષાન્ ।
નયસિ ચ યદનાવૃતાન્વિહઙ્ગપ્રકૃતિમતસ્તદુપાસ્યસે   જિનેન્દ્રઃ॥ ૯૯॥
પ્રકૃતિરિયમનશ્વરસ્વરૂપા  સૃજતિ મહાન્તમસૌ યતો વિકારમ્ ।
અવિકૃતમપિ પશ્યતઃ સતસ્તે સહ રમતે હ્યનયા સખા ત્વદીયઃ॥ ૧૦૦॥
યદિ મમ સહસા તવાભિસારાત્કુલગુરુભિર્નિગમૈર્નિવારિતાસૌ     ।
સ્વયમભિસર તર્હિ  વાચમેનાં પરપુરુષં નિગમો ન પશ્યતિ ત્વામ્॥ ૧૦૧॥
મમ વચનજલાનિ કર્ણશુક્તૌ તવ પતિતાનિ ગતાનિ મૌક્તિકત્વમ્ ।
વિગુણવિલુલિતાનિ લાજબુદ્ધ્યા રસયતુ કુણ્ડલકુણ્ડલિપ્રકાણ્ડમ્॥ ૧૦૨॥
અપટુભિરભિધિત્સિતાર્થબુદ્ધાવનભિમતાનપિ બોધયદ્ભિરર્થાન્ ।
પુરમથન પરાહતૈરમીભિઃ કથય કદા વિહસિષ્યસિ પ્રલાપૈઃ॥ ૧૦૩॥
ન તવ પુરિ શિલાદપુત્રવેત્રપ્રતતિનિરુદ્ધતયા લભે પ્રવેશમ્ ।
શિવસહચરિ ગૌરિ ગોપુરેભ્યો બહિરુપવિશ્ય વસામિ નૌમિ ચ ત્વામ્॥ ૧૦૪॥
ન દહતિ સગરાન્વયં ન પાદાત્પ્રભવતિ નાપ્યલિકાદુદેતિ ચક્ષુઃ ।
ન ચ કિમપિ શ‍ૃણોતિ નેત્રવર્ગો મમ કથમસ્તુ તવ સ્તવેઽધિકારઃ॥ ૧૦૫॥
॥ ઇતિ મહામહોપાધ્યાયશ્રીગોકુલનાથવિરચિતં શિવશતકમ્॥

